
Dette var min idé.

Alle bak meg berre ventar på

at eg skal ringa på hos Hanna.

Vi har vore ubedte gjester før,

men då har eg berre dilta med.

– Kom igjen då, baby, seier Domenic.

Han stikk hovudet opp frå gøymestaden

ved sida av trappa.

– Hysj, gøym deg, svarer eg.

 

Eg kan ikkje la vera å smila,

eg elskar at det er meg han kallar baby no.

Han er den alle vil ha,

men i det siste er det meg han har kalla baby.

 

Regnet piskar meg på ryggen.

Eg  høyrer fnising frå dei som har gøymt seg bak ei stor gran pynta med lys.

Desember skulle lagt kvite koseteppe på bakken,

men har berre gitt oss høljeregn og søle på skoa.

Eg drar fingeren under eine auget for å tørka bort væte og sminke som renn.

 

– Feigar du ut eller, Maria? spør Elliot.

– Aldri, seier eg.

Elliot gir meg fingeren,

før han igjen dukkar ned ved Domenic.

Nisseluvene deira stikk så vidt opp,

eg freser at dei må gøyma seg betre.

 

Vi har akkurat komme frå vorspiel hos Elliot,

alle er dassblaute av regnet og vil inn i huset til Hanna.

Spenninga får pulsen til å dunka heilt ut i fingertuppen

som eg pressar mot knappen på ringeklokka.

 

– Hei, Maria, seier Hanna då ho opnar døra.

Eg er visst like velkommen

som ei som sel toalettpapir til klassetur.

– Er det her det er fest? spør eg.

– Fest? seier Hanna. – Nei, vi sit berre og ser film.

– Ikkje no lenger, seier eg.

Eg legg aksla mot døra,

snart er eg halvt inne i gangen.

– PARTY! roper gjengen bak meg

og sprett fram frå gøymestadene.

– Nei, nei, nei …

Stemma til Hanna er pipete og desperat.

Ho er kvit i trynet og prøver å lukka døra.

Domenic og Elliot pressar på bak meg.

Hanna har like stor sjanse som ei mus

mot ein flokk bøflar. Ho slepper taket i døra.

Eg stuper framover, men er kjapt på beina igjen.

 

– Elliot er med, med litt flaks får du klint,

seier eg til Hanna.

– Mamma og pappa … begynner ho.

– Dei er på julebord. Har du gløymt

at mamma også jobbar på sjukeheimen?

– Ver så snill …

Hanna ser på meg med bønn i blikket.

– Eg er kjempesnill! Sjå, eg har med sprit.

Eg drar fram ei flaske frå sekken min.

 

Gangen er liten, og det er mange som vil inn.

Eg får ein olboge i ryggen.

– Slapp av, freser eg.

– Men flytt deg, då, seier Julie.

Eg kjenner lukta av parfymen hennar.

Ho bruker sjasmin og luktar som ein sommardag.

Eg hugsar at eg fekk prøva han ein gong.

Vi var på rommet hennar, såg på sminkevideoar.

Rota gjennom parfyme og sminke.

Prøvde å sminka oss som på videoane.

Eg lukta på parfymeflaskene.

Julie spraya sjasmin på handledda mine,

men på meg stinka han kattepiss.

Vi lo så vi skreik av det.

Dette var i vår, før Domenic og gjengen.

Før alle festar.

I vår sat vi inne på fredagskveldane,

såg film, sminka oss for ingen og lengta etter alt.

Og når vi prata om gutar,

syntest vi begge at Domenic var digg.

 

Julie dyttar meg innover gangen.

– Eg må jo for helvete ta av meg skoa, seier eg.

– Drit i skoa, det regnar som faen,

og sminka renn, seier Julie.

– Berre regnet hadde vaska bort litt av parfymen din,

du luktar som ei hore, seier eg og ler.

 

Eg ler sjølv om eg ser korleis ho støkk til,

orda mine slo hardare enn eg hadde tenkt.

– Hore kan du vera sjølv, Maria.

– Toler du ikkje ein spøk? spør eg.

Er det mogleg å vera så hårsår, tenker eg.

– Maria, er du forelska i Domenic,

eller vil du berre ha han fordi alle andre vil ha han?

– Fordi du vil ha han, meiner du vel?

– Nei, eg vil ikkje ha han.

– Du er jævlig dårleg til å lyga, veit du det?

 

Julie tar etter meg, men eg vrir meg unna.

Fuck Julie!

Fuck alle dei andre.

Eg let skoa vera på.

Festen kan begynna.

 

– Du tar deg av Hanna, seier eg til Elliot

og dyttar han mot henne.

Ho blir raud som nasen til Rudolf reinsdyr

og stiller seg med ryggen mot veggen.

– Oh-la-la, for ein søt nissegenser du har,

kan eg stikka handa innunder? seier Elliot.

Han slikkar seg rundt munnen

og pressar seg inntil Hanna.

 

Eg røskar tak i Domenic og drar han med inn i stova.

Dei seier at kjærleiken er lett, boblande og flagrande,

men det eg kjenner, er mørkt, ulmande og med lange negler. Spenninga gneistrar i brystet.

Er eg forelska? Klart det!

Julie er berre sjalu.

– Kom, så dansar vi.

I sideblikket ser eg Julie rista på hovudet.

– Yes, baby! Domenic ser berre på meg.

 

Eg kjenner ei hand på aksla mi.

– Maria, eg må visa deg noko.

Julie står med mobilen i handa.

At ho ikkje kan gi seg?

– Eg har ikkje tid til filmklipp av søte kattungar.

– Det er ikkje det …

– Slepp meg!

 

Julie slepper taket i meg.

Igjen ristar ho på hovudet.

Ho ser lei seg ut.

Greitt at ho er kåt på Domenic,

men det får då vera måte på?

Trur ho det går å sutra seg til å få han, eller?

Det er meg han vil ha.

Det må ho godta om vi framleis skal vera venner.

lesersoker.jpg






cover.jpg








